
 

 
 
Nuuk ulloq 13. november - 2019 
 
Inatsisartut suleriaasianni § 37, imm. 1 naapertorlugu Naalakkersuisunut imatut apeqquteqarpunga: 
 
Naalakkersuisunut apeqqutit: 
 
1. Tarnikkut katsorsaavimmi piffissami 2015-imiit 2018-imut pinngitsaaliilluni napparsimavimmut 
unitsitsinerit qassiuppat? 
 
2. Piffissami tassani timikkut aalajangiinerit qassiuppat? 
 
3.Piffissami tassani siusinnerusumilu assigiinngissuteqartoqarpa?  

a. Angertoqarpat, tamassumunnga suna pissutaava? 
 
4. Tarnikkut napparsimasut kalaallisuinnaq oqaluttut ikiorniarlugit, tarnikkut katsorsaavimmi suliniutit 
suut ullumikkut atorneqarpat? 
 
5. Nuna tamakkerlugu tarnikkut napparsimasut nakorsaasersornissaannut periarfissat sunik 
assigiinngissuteqarpat, assigiinngissuteqarpata? 
 
6. Najukkat ilaanni oqaloqateqarnissaq aamma/imaluunniit nakorsaatinik pissarsinissaq ajornakusoorpa? 

a. Taamaattoqarpat, tamassumunnga suna pissutaava? 
 
7. Tarnikkut napparsimasut ingerlatitseqqiilluni immaqalu nakorsaatinik aaqqiiniarluni qanoq 
akulikitsigisumik oqaloqatigineqartarpat? 
 
8. Tarnikkut napparsimasut psykiaterimit imaluunniit tarnikkut katsorsaanermi peqqissaasumit 
misissorneqarsinnaanngikkaangata iliuusissatut pilersaarutit qanoq aaqqissuunneqartarpat? 
 

a. Psykiaterimit imaluunniit tarnikkut katsorsaanermi peqqissaasumit missuisoqarsinnaanngippat, 
inuuneq aserorpat tarnikkut napparsimasut ikiorneqarniarlutik oqaloqateqarniarlutillu sumut 
saaffiginnissinnaappat? 
 

9. Naalakkersuisut suliami soqutiginartunik allanik paasissutissiisinnaappat? 
 
(Inatsisartunut ilaasortaq Tillie Martinussen, Suleqatigiissitsisut)  
 
Tunngavilersuut: 
Tarnikkut katsorsaasarneq nunatsinni immikkoortut ilagaat sulisunik psykiteriusunik imaluunniit tarnikkut 
katsorsaanermi peqqissaasunik sulisussarsinissamik sulisunillu sulisoqaannarnissamik 
ajornakusoornerpaajusoq. 
Akuttunngitsumik oqaatsit aporfiusarput, nunami sumiinneq aporfiusarpoq suliamillu 
ingerlatsigiuminaaffioreersumi ajornartorsiutit allat tarnikkut napparsimasunik suliaqarneq 
ajornakusoortinnerulersissinnaasarpaat. 
Sulisussarsiortarnermik ajornartorsiutit, allat isumaannik tusarniaanissamik ajornartorsiutit aamma 
tarnikkut napparsimasut inuiaqatigiinni ullumikkut ajortiasinnaanerannut pissutsit tapersiisut atuupput. 
Peqatigitillugu eqqartuussisarnermi psykiatrimi sapinngisamik Danmarki qanimut suleqatigalugu 
periusitsinnik allannguinissamik pisariaqartitsiviusut arlallit ineriartortinneqarnikuupput.  



 

 
Taamaattoqartillugu nunatsinni arlalinnik napparsimasoqarpoq qanimut malinnaavigineqarnissamik, 
oqaloqatigineqarnissamik pisariaqartitsisunik suliamillu ingerlatsisunik tatigisaminnik  
 
 
naatsorsuutigisinnaasaminnillu katsorsarneqanngikkunik oqaloqatigineqanngikkunillu nakorsaatitorumaneq 
ajortunik. 
 
Tarnikkut napparsimasunut ilaqutaasut peqatigiiffii ilaqutaasullu tusaajumaneqarlutik 
katsorsaalluartoqartinniarlugulu ingerlatsivimmut asasatik pillugit akorsuussuaarput. 
Suleqatigiissitsisut isumaqarput ingerlatsivik taanna pingaartinneqanngitsorujussuaq.  
Peqatigitillugu napparsimasup inuuneranut sakkortumik akuliulluni napparsimavimmut pinngitsaaliilluni 
unitsitsisoqartarpoq pinngitsaalillunilu timikkut aalajangiisoqartarluni, taamaammat Naalakkersuisut 
qulaaniittunut akissutissaat tusassallugu soqutiginarpoq. 
 
Kissaatigineqarpoq apeqqutit ullut qulit ingerlaneranni akineqassasut.  

Tillie Martinussen 

Samarbejdspartiet - Suleqatigiissitsisut 


